
I. DECRETUM DOMINORUM EXSECUTIONIS STATUTORUM PIOTRCOVIAE IN CONVENTU 
IN FINE ANNI 1535, REGE AGENTE IN LITUANIA 

Nos praelati, barones, consiliarii utriusque ordinis in conventu generali Piotrcoviensi congregati, 
volentes postulationi dominorum nuntiorum terrestrium satisfacere, exigentium decretum nostrum de 
exsequendis omnibus iuribus, privilegiis, statutis regni, quae debito modo non servarentur, ea qua vigore 
praesentis conventus in hac parte fungimur auctoritate, decrevimus et statuimus, ut omnium et singulorum 
iurium, privilegiorum et statutorum in libro statutorum regni contentorum et aliorum statutorum in 
conventibus generalibus laudatorum et approbatorum intra hinc et futurum conventum generalem fiat in 
omnibus debita exsecutio et observatio. In cuius rei fidem1. 

II. DECRETUM CONSILIARIORUM CONVENTUS GENERALIS, UT PER SIGISMUNDUM 
PRIMUM REGEM POLONIAE, PATREM, FIAT EXSECUTIO PRIVILEGIORUM REGNI, 

PRIUSQUAM REX IUVENIS SIGISMUNDUS AUGUSTUS IURAMENTUM SUBDITIS PRAESTET 
ET UT ECCLESIAE, MONASTERIA, CIVITATES, PRUSSIAE, GDANUM, 

THORUNIUM PRIVILEGIA SUA IN FUTURIS COMITIIS REGNI OSTENDANT 
AC UT IURI COMMUNI CONTRARIA CASSENTUR 

Nos praelati, barones, consiliarii Regni Poloniae spirituales et saeculares utriusque ordinis in conventu 
generali moderno de mandato Sacrae Maiestatis Regiae, domini nostri clementissimi, congregati, 
significamus tenore praesentium universis et singulis, quod cum nuntii omnium terrarum regni et terrarum 
Masoviae etiam hic in hac conventione exsistentes nobiscum una revolventes et proponentes plurima in 
iuribus, statutis et privilegiis regni contenta, non debito modo, non denique iuxta exigentiam praefatorum 
statutorum, iurium et privilegiorum regni observari et manuteneri, a nobis exposcerent et exigerent, ut 
omnia generaliter privilegia regni communia iuxta exigentiam eorum iam pristino statui reducantur 
exsecutionique debitae demandantur ac omnia iura privilegiaque privata, videlicet monasteriorum, 
civitatum, oppidorum, ecclesiarum et quarumcunque personarum spiritualium et saecularium cuiuscunque 
condicionis exsistentium, quaecumque iuri communi contraria reperta fuerint, tam in privato quam in 
communi concessa, cassarentur et abolerentur, exceptis aliquarum terrarum consuetudinibus et 
consuetudine privata observari solitis. Nos itaque considerantes et animadvertentes totam rempublicam 
huius incliti regni eo, quod supra tactum est, maxime indigere, immo absque eo ut plurimum in dies 
periclitari, nolentes ipsi reipublicae et bono statui regni assistentia, consilio et protectione nostra pro fide 
et debito, ut tenemur, deesse, vigore et auctoritate huius generalis conventus decrevimus et statuimus, ut 
omnium et singulorum privilegiorum regni communium in conventibus generalibus et alibi ubicumque 
laudatorum et approbatorum iuxta exigentiam eorundem intra hinc et proxime futurum conventum regni 
generalem et antequam serenissimus princeps et dominus, dominus Sigismundus Augustus Dei gratia rex 
Poloniae iuvenis praestaturus erit iuramentum, quod in conventione generali regni praestare debebit, fiat 
in omnibus exsecutio debita et observatio, quibus omnibus suprascriptis nos assistere et pro debito nostro 
efficere promittimus et pollicemur. Promittimus etiam nos intercessuros et acturos apud Serenissimam 
Maiestatem Regiam, quod eadem Maiestas Regia mandare dignabitur omnibus monasteriis, ecclesiis, 
civitatibus, oppidis et terris ac civitatum Prussiae et praesertim Gedanensibus et Thorunensibus, ut iura et 
privilegia, quaecunque per eos habita et qualitercunque obtenta, in praefata proxime futura conventione 
generali reponerent, quae praetenduntur iuri communi esse contraria, quae si iuri communi contraria 
reperta fuerint, ut cassarentur et abolerentur. Insuper pollicemur et promittimus, quia nos intercessuri 
sumus et intercedemus ad Serenissimam Maiestatem Regiam, quod eadem Serenissima Maiestas Regia 
hoc nostrum praesens decretum confirmare dignabitur et debitae exsecutioni demandare intra hinc et 
conventum regni generalem 

1 Brak daty; dokument ten pochodzi z grudnia 1535 r. 



140 VOLUMINA CONSTITUTIONUM

et litteras confirmationis praesentis nostri decreti ad omnes palatinatus pro conventibus particularibus per 
suos nuntios transmittere in manus nobilitati in conventibus praefatis particularibus proxime celebrandis 
congregatae dare realiter et cum effectu. Cui promissioni nostrae nos pro debito nostro satisfacere 
spondemus et easdem litteras confirmationis praesentis decreti expedire nos obligavimus. In cuius rei 
testimonium1. 

III. PROMISSIO CONSILIARIORUM REGNI FACTA NUNTIIS MILITARIUM IN
CONVENTU PIOTRCOVIENSI DE OBTINENDA A REGE EXSECUTIONE

STATUTORUM 

Nos praelati, barones et proceres ordinis utriusque Regni Poloniae consiliarii in conventu generali 
Piotrcoviensi de mandato Sacrae Maiestatis Regiae, domini nostri clementissimi, congregati praesentibus 
testati facimus, quod cum terrarum nuntii nonnullos articulos in medium proposuissent, qui secundum iura 
et constitutiones regni exsecutione indigerent exigerentque a nobis, ut ipsos articulos et alia omnia, quae 
in statutis et constitutionibus regni tam antiquis quam novis, in conventionibus generalibus laudatis et 
approbatis, continerentur neque debito modo observarentur, ad effectum exsecutionemque deduceremus. 
Nobis vero integrum non fuerit aliqua alia, quae potissimum ad auctoritatem Sacrae Maiestatis Regiae 
pertinerent agere et constituere, nisi de speciali eius Maiestatis mandato, quo in praesens careremus, 
nolentes nihilominus iustis petitionibus ipsorum dominorum nuntiorum et reipublicae publicisque iuribus 
et bono statui regni deesse fidemque adhibentes, quod Maiestas sua regia, uti princeps iustissimus et 
clementissimus et iustas subditorum suorum preces exaudire iuraque et consuetudines regni secundum 
iusiurandum suum observare et manutenere nunquam recusare dignabitur. Quemadmodum, quantum in 
ipsa est, hactenus observare et manutenere consuevit, polliciti sumus et tenore praesentium pollicemur 
ipsis dominis nuntiis terrarum, nos una cum illis in futuro conventu generali, ubi Maiestas regia aderit, 
omni opera et diligentia nostra fideliter et suppliciter agere apud eius Maiestatem ut omnia, quae in iure 
et constitutionibus regni tam veteribus quam novis, in conventionibus generalibus laudata et approbata 
continentur neque debito modo observantur, ad pristinum robur firmitatem et exsecutionem per 
Maiestatem suam reducantur. In cuius rei testimonium1. 

IV. LITTERAE RESTIUM

A. a-Litterae primarum restium-a.

Universis et singulis palatinis, castellanis, dignitariis, officialibus, terrigenis, nobilibus, advocatis, 
scultetis et civibus ceterisque cuiuscunque status, condicionis et praeeminentiae subditis nostris, bona 
quaecunque terrestria hereditaria et obligatoria possidentibus et ad expeditionem bellicam generalem de 
iure vel consuetudine regni nostri obligatis, sincere et fidelibus dilectis gratiam nostram regiam. Magnifici, 
generosi, nobiles et famati sincere et fideles dilecti! Etsi hic sumus rebus Lituanicis vehementer occupati, 
nunquam tamen intermittimus soliciti esse de prospero Regni nostri Poloniae rerum statu. Eam ob rem 
indixeramus generalem regni conventum Piotrcoviae ad festum sanctae Catharinae [25 XI], ut ibi de 
defensione publica in medium consuleretur atque constitueretur. Verum ibi nescimus, quonam impulsu, 
nulla pecuniaria defensio, sed generalis motio belli decreta est. Quum ergo sciamus multos esse 
undequaque hostes, qui in perniciem regni nostri parati id solum expectant, ut id defensione destitutum 
securi invadant, 

a-a W MRPS, cz. IV, vol. 3, nr 17967, s. 32, tekst ten nosi tytuł: Litterae regie primarum restium, ut ad bellum omnes 
parati sint. 

